
CANTO TERZO





ARGOMENTO





O complotto sventoû dô sedizioso

Ferrante, l'ammiraglio ô s'addormenta;

E ô fa un sêunno ammirando e misterioso,

Che a so gloria futûra ô rappresenta:

Mentre ô s'adescia un lûmme nell'ombroso,

Orizzonte ä so vista se presenta;

E con un colpo do cannon l'aççerta

A Pinta ä fin, che tæra a l'è scoverta.








1

Fra un mâ queto e un çê netto ô sô frattanto

Tramontando, e l'immenso tenebroso

Spazio occupando a nêutte con un manto

De stelle brillantiscimo pomposo

Quanto fosca magnifica atrettanto,

Un doman prometteivan luminoso;

E veggiavan e guardie attente e pronte

A-i ordini e co-i êuggi all’orizzonte.


2

Pochi passi staccôu dä compagnia

O stava allôa Colombo riposando

In sciä poppa appoggiôu ä galleria;

E i so penscei tranquilli resveggiando

S’andavan trattegnûi dall’energia

Di ripieghi prûdenti e do comando,

E da l'attivitæ in frenâ i lamenti

E e rivolte intissæ da-i mâcontenti.

